
వరవిక్రయము





వెంగ :- ఆ పిల్లకిప్పుడెన్నో యేడు?

లింగ :- పదునాఱవ యేఁడు ప్రవేశించినది.

వెంగ :- ఐతే మైనార్టీ వదలలేదన్నమాట. అబ్బాయికో?

లింగ :- పందొమ్మిది.

వెంగ :- సరే దానికేం! ముందో నోటీసుముక్క వ్రాసిపారేసి అబ్బాయి పేరుతో తక్షణం తండ్రిమీద దావా దాఖలు చేదాం!

లింగ :- తండ్రిమీఁదనే కాదు. దానినిగూడఁ గోర్టునకీడ్చి తెప్పించి నలుగురిలో నగ లూడదీయించినగాని నా కసి తీఱదు.

వెంగ :- అదెంతపని? పసిపిల్లను నగలతో పరారీ చెయ్యడానికి సిద్ధముగా యున్నారని చెప్పి యెంజెక్షన్ ఆర్డరు పుచ్చుకొని యిట్టే ఈడ్పించుకొని రావచ్చును. కోర్టులో మనమాటంటే ఇపుడు కోటి రూపాయల క్రింద చెలామణీ అవుతుంది.

లింగ :- ఇంకొకటి, మనకు మనోవర్తి బాధ లేకుండా ఈ సంబంధ మింతటితోఁ దప్పిపోవు దారికూడఁ జూడవలెను.

వెంగ :- దానికేముంది? ప్రతిరాత్రీ మునసబుగారు పేకాటకు మన ఇంటికి వస్తూనే యుంటారు. ఇది నా స్వంత వ్యవహారము వంటిదని చెప్పితినా, ఆయన స్వంత కార్యము క్రింద చూచెదరు.

లింగ :- సరే, సాయంకాల మబ్బాయినిఁగూడిఁ దీసికొని వచ్చెదను. మీరు కోర్టునుండి రాఁగానే నోటీసు వ్రాయుఁడు. (అని లేచును.)

వెంగ :- వచ్చేటప్పుడు ఫీజేమయినా తెచ్చి జమకట్టిస్తారు గాదూ?

లింగ :- అయ్యో, దానికేమీ? ఆమాట మీరు చెప్పవలెనా? (కొంచెము పరిక్రమించి) ప్లీడరింటఁగాలు పెట్టగానే, ఫీజుగోల సిద్ధము! ఫీజు ముట్టువఱకుఁ ప్లీడరు పిశాచమే!




గీ. రోగి చావనీ బ్రతుకనీ రొక్క మెటులొ

   లాగ జూచును వైద్యుఁడు లాఘవముగ

   వ్యాజ్య మోడనీ గెల్వనీ వాటమెఱిఁగి

   పిండుకొనఁజూచు ప్లీడరు ఫీజు ముందె!

		 ఈ పేజీలో చివరి మార్పు 15 జూన్ 2020న 00:19కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

